
Ruth Schmitt
Des Nähmädche kimmt

Zeit des Geschehens: die Fünfziger Jahre

Erster Tag

Die Modder mojens frieh in de Kich
macht ordentlich Feier, draus isses kühl unn frisch.

Januar hummer, dick Winterzeit,
de Disch is gedeckt, de Kaffee steht bereit.

Ärjerlich rieft se dorch de Gang:
„Ehr Schloofköpp, wo bleibener nor so lang?!
Kummen gefälligst aus de Pennkischt eraus,

um acht Uhr kimmt des Nähmädche ins Haus!“

Die Lisa wär jo zum Uffsteie gleich bereit,
de Fritz awwer noch fescht uff ehrm Hemdzibbel leit.

Sie zerrt unn roppt, macht dodebei Krach,
dass des Klausje in soim Bettche werd wach.

Kräftig kreischt es no soiner Flasch,
do kimmt die Lisa uff Trab ganz rasch.

Des Settche, die beschte Seel vum Haus,
humpelt aach aus de Stubb eraus,

unn de Vadder in soine ausgelatschte Schlappe
hört mer jetzt aach die Trepp erunnerdappe.

„Ei Vadder, eil dich doch geschwind,
mer brauche Millich unn Zucker for des Kind!“

Vadder, mach dich uff de Weg, awwer laaf
in des Krämerschhaus unn kaaf,
dann des Settche hot kaa Zeit,
das muss Nudele mache heit!

Um acht kimmt die Nähmamsell, do hots de Kaffee erscht geschlickt,
dann wern gleich die Muschter noch zurechtgerickt.
Uff de Stihl, uff de Bank, uffem Disch kreiz unn quer,

leit Hemmerstoff, Klaarerstoff, Nähzubehör.

Die Nähmaschin stand in de hinnerscht Eck,
war voller Staab unn voller Dreck.

Des Nähmädche beim erschde Nähversuch
seet: „An der Maschin tret mer sich jo en Bruch!

Kaa Wunner – an dem uralte Gerät
is de Rieme am Schwungrad total vedreht.

Ich brauch dringend“ - unn se guckt ganz scheel -
„en Staablumpe unn Maschineöl.

Es fehle aach noch Reihgarn, Druckknöpp, Zackelitz
unn en Stuhl mit eme gute Polschtersitz,
domit moi Sitzfleisch kaa Bloose kriet,

weil sich des Nähe bei eich die ganz Woch heezieht...“

Vadder, mach dich uff de Weg, awwer laaf
in des Krämerschhaus unn kaaf,
dann des Settche hot kaa Zeit,
das muss Nudele mache heit!

Als erschder bringt de Vadder soi ganze Hose,
die Knöpp abgerisse, kabutt odder lose.

Domit es in Zukunft besser geht,
wern Reißverschlüss in de Latz genäht.

Ohne weiteres so en ältere Mann
mit neiem Gescherr awwer net umgehe kann:

Des lange warme Unnerhemd
hot er sich gleich ingeklemmt.

Er rieft in soiner gelinde Wut:
„Steckt eich eier Reißverschlüss an de Hut!

Ich glaab, das is en schlechte Scherz - 
was solle bloß nor die neimodische Ferz?
Vergeblich is der Uffwand, der große - 

ich will wirrer Knöpp an moi Hose!“

Vadder, mach dich uff de Weg, awwer laaf
in des Krämerschhaus unn kaaf,
dann des Settche hot kaa Zeit,
das muss Nudele mache heit!

Zweiter Tag

Des Settche maant unn hot ganz recht:
„Moin Sunndagsstaat is werklich schlecht.

De Stoff vun anno dazumal,
die Passform net meh optimal.

Zu dem schwarze Weihnachtshut
wär e nei Klaadche schee unn gut.
Der Rippestoff do, der is doch foi

for wanns reent unn aach bei Sunneschoi.

Der hält bis an moi End mich aus -
so oft geh ich jo net ausem Haus.

Du's bei Beerdichunge odder in de Kerch emol trage,
dann nor noch an de höchschde Feiertage.

Dodebei hätt ich e ganz groß Bitt:
schee wärn Silberherzcher an de Vorderdaalmitt.

Vielleicht könnt ich domit den Junggeselle erwärme,
for den ich schun seit dreißig Johr schwärme!

Gefalle deet mer jedenfalls
aach e Sammetband owwe am Hals.

Vadder, mach dich uff de Weg, awwer laaf
in des Krämerschhaus unn kaaf!

Wart net dodemit bis moje,
du des Sammetband heit noch besoje!

Dritter Tag

An de Deer erinn rieft de Fritz:
„Ehr liewe Leit, es is kaan Witz:
For moi Bauernvereinstätigkeite

muss ich mich jetzt modisch kleide.

Ich brauch zwaa Hemmer, aach e Weschte -
natürlich nur vum Allerbeschte!

Wer wie ich im öffentliche Lebe steht,
der is aach ganz gern „up-to-date“.

Un moi bisherig Ausgehgewand
is net meh uffem neischte Stand.
Als kompetenter Mensch vum Ort
muss ich jetzt owends öfter fort.

Schließlich hummer Umbruchzeite,
do gilt's, de Horizont zu weite.

Mer muss sich bilde, unn no moim Ermesse
is de Bauernverein do die beschte Adresse!“

Ganz newebei seet er noch zur Mudder:
„For die Lisa brauch ich noch Drachefutter,

vun dere Schokolad, dere gute,
sunst macht die mer gleich wirrer Schnute.“

Vadder, mach dich uff de Weg, awwer laaf
in des Krämerschhaus unn kaaf,
dann des Settche hot kaa Zeit,

das muss Frikadelle mache heit!

Vierter Tag

Die Lisa, die sunscht jo sehr bescheide,
der könnt mer e ganz groß Freid bereite:

E Nachthemd aus geblümeltem Batist
schun lang en große Wunschtraum ist!

Des Stöffche wunnerschee unn leicht,
das die Figur zart unnerstreicht,

e Neglisché fors Ehebett,
domit de Fritz aach emo ebbes zum Staune hätt...

De Halsausschnitt, de tiefe, spitze,
schee veziert mit Spitzelitze -

for die Taille e rosarot Seideband:
In das Traumbild hot se sich verrannt.

Sie stellt sich newer Schufte unn Schaffe iwwers Johr
aach noch e paar romantische Stunne vor!

Vadder, mach dich uff de Weg, awwer laaf
in des Krämerschhaus unn kaaf!

Wart net dodemit bis moje,
du des Seideband heit noch besoje!

Fünfter Tag

Do gibt’s im Haus noch des junge Lorche,
das leit noch uff soim rosig Ohrche.
Weil owends vorher Danzstunn war
unn es Lorche grad emol 17 Jahr,

drückt mer alle zwaa Aache zu
unn gönnt ihm noch e bißje Ruh.

Ausgesucht uff jeden Fall
hot's en hellblaue Taft for de Abschlussball.

Üwwer die Machart gab's en klaane Streit - 
das Modell wär zu gewagt for die heitig Zeit!

Des Lorche, dieses süße Meis'che,
hätt gern am Herz e Veilchestreiß'che:

Das tät ihr himmelblaues Aacheblitze
ganz intensiv noch unnerstütze!

„Naa, naa, naa!“ die Mudder do seet, „e Mädche, das Blumme am Busen treet,
ei – das derf mer jo kisse, ohne dass mer's freet!

Das duld ich net zu deinem Glick - 
e oostännig Mädche, das hält sich zerick!“
Des Lorche hot lang deswege gemotzt - 

des Veilchestreiß'che de Mudder doch abgetrotzt!

Vadder, mach dich uff de Weg, awwer laaf
in des Krämerschhaus unn kaaf,
dann des Settche hot kaa Zeit,

das muss Pannekuche mache heit!

Sechster Tag

For die Feldarwet ab Monat März
kriet die Mudder noch e Kittelscherz.
For zum Schaffe uffem Wingertsfeld

en feschte Kattun ehr gut gefällt.

Ganz ohne Schnerkel werds genäht - 
„Ei wo sinn dann die Knöpp?“ des Nähmädche freet.

„Die ware doch vorhin noch do,
rundgeformt unn dunkelbloo?“

Des Klausje dohinne in seiner Eck
sorgte for Uffregung unn Schreck:
Flennend es sich zesammedrickt - 

als Gutsjer hot's die Knöpp veschlickt!
Nix wie Ärjer unn Vedruss:
schnell ebei muss Rizinus!

Vadder, mach dich uff de Weg, awwer laaf
in des Krämerschhaus unn kaaf!

Wart net dodemit bis moje,
du des Rizinus heit noch besoje!

Uffem Dippche saß de Klaus - 
die Knöpp kame all wirrer eraus.

Des Geschäftche hot mer freudig begrüßt,
nor die Knöpp hatte an Ferb ingebüßt.

So kame all im Haus zu ehrm Recht -
in dem ganze Familiegeflecht

hot jeder ebbes neies kriet no soiner Wahl:
Das stärkte gewaltig die Arwetsmoral!

Unn de Vadder – ganz marode vun dem Abgestrampel -
war wie schun oft de Hannebambel ...

